
	Lo Joan, com cada setmana, se’n vien au marcat sus la plaça deu vilatge. Que s’avisa deu Mariús, au darrèr d’ua longa taula encombrada d’ahars de tots.
	Joan : A tè, qu’es tu Mariús ?
	Mariús : Non, qu’es lo vesin !
	Joan : Dià, qu’as la fòrma a çò que vèi ! E que hèis ací ?
	Mariús : Cerca, que trouveras !
	Joan : Qu’es partit deu pè tòrt, uei, o qué ?
	Mariús : Non ! Mès, lo monde que passan shens s’estancar, com si avèn paur de jo, com si aví la pèsta, e lo permèr que s’estanca qu’es tu !
	Joan : E ne t’agrada pas de’m véder !
	Mariús : Non, n’es pas d’aquò ! Qu’es sustot, qu’ac sèi, ne’m vas pas crompar arren !
	Joan : Mès Mariús, ne son pas las tistas*, uei, qu’es lo marcat, lo marcat de cada setmana ! Com lo monde, que vèni crompar de qué minjar per la setmana, sonque !
	Mariús : Qu’ac sabí, qu’es un aganit, deus bons !
	Joan : Que’m hèis arríder ! Que t’emplaças aquí entà vénder sèi pas de qué… ?
	Mariús, que copa Joan : Que son ahars de jo dont ne vui pas mès e qui hèn empach a casa !
	Joan : Possible ! Sonque que son apieladas atau-atau* sus la taula, shètz estruç*, shètz prètz…
	Mariús : E bè, justament, que soi aquí entà har lo prètz e la negociacion.
	Joan : Ah, e com hèis ?
	Mariús : E bè, que depen de la persona qui vòu crompar.
	Joan : E crompar de qué ? Ne son pas sonques anticalhas*, a çò que vèi !
	Mariús : Non, mossur ! Que son ahars personaus cargadas d’istòrias, de sovièners, d’emocions, d’amors e de viscuts !
	Joan : Que’m parlas de quau epòca, Mariús ?
	Mariús : De l’après 68, mossur ! De la nòsta revolucion confiscada ! D’aqueths joens, com jo, qui batalhèn per ua cultura populara e creativa obèrta a tots !
	Joan : Com son estruçadas las toas relíquias apieladas end un cafarnaüm de non pas ic créder !
	Mariús : Que parlas com un conformista qui ne pòt causir que dab idèas plan blanquidas e plan estruçadas ; qui a paur de l'inconegut e de l'insecuritat.
	Joan : E bè, qu’as lo parlar chacut deus vielhs desencantats, praubòt ! E çò qu’as ?
	Mariús, persuasiu : Escota, Joan ! Per un còp, abstien te de tot comentari ! Deishas-te anar a la descobèrta de causas inacostumadas*, los dequeròs improbables, gatges* oblidats, e t’ac sèi jo ! Espia, tòca, horuca…
	Joan : Ah tè, ond as trobat tots aquiths pòrtaclaus ?
	Mariús : Qu’es la mia colleccion de quan aví 15 ans.
	Joan : Òh, que n’i a de hòrt bròis !
	Mariús : Si me’n crompas dus, que te’n deishi un a gratis !
	Joan : Non, Mariús, n’èi pas sòus per ‘quò ! Que’t vèi a caminar* !
	Mariús : Mes non, totun ! Que’n soi segur qu’i a causas qui’t van har brembar soviéners deus bons, vas véder !
	Joan, susprés : Aquò totun ! Qu’as lo Manifèste deu partit comunista de Karl Marx ?
	Mariús : Solide, qu’èra la mia religion ! Cambiat qu’èi adara. E saps, dab l’atge… !?!
	Joan : Jo tanben que l’aví ! Mès, que l’èi prestat a quauqu’un, n’ic sèi pas mès qui… N’es pas jamès tornat a casa aqueth libre ! 
	Mariús : Que calè har viatjar las ideas revolucionàrias a l’epòca ! La proprietat n’existiva pas mès !
	Joan : Qu’i avè sustot panaires qui’s balhèvan atau bona conciéncia.
	Mariús : Atau qu’èra, qu’èra atau !
	Joan : Ah mès, disques viniles qu’as tanben ? Ne’m damòra pas mès a jo, i a pausa. Los uns prestats, panats com los libres, los auts usats de tròp escotar, qu’èi tot gitat desempús pausa.
	Mariús : Que n’èi de bona qualitat, plan conservats ! Espia, cerca, horuca !
	Joan : Ah tè ? Aquò totun ? Lo doble àlbum deus Ten Years Afters ! De non pas ic créder !
	Mariús : Bòh, crèi que l’èi escotat sonqu’un còp aqueth ! Tot nau qu’es ! E rar qu’es, qu’ac sèi !
	Joan : Bè jo, quèn l’èi crompat, ua setmana que l’èi escotat, cada jorn ! Pui que l’èi prestat, e eth tanben n’es pas tornat a casa ! Que t’ic vau crompar !
	Mariús : Dab plaser ! Que’t vau har un prètz !
	Joan : Quant, Mariús ?
	Mariús : Entà tu, mon amic, 30€, sonque !
	Joan : E bè, totun, qu’es un chic car, pensi !
	Mariús : T’èi dit, rar qu’es ! E puish, que’t harà tornar au soviéner de quan èras joen e ròcker pelut !
	Joan : Solide, qu’as rason. M’agradèva hòrt aqueth disc ! Entà non pas pérder qu’aví hèit ua marca invisible, aquí au còrn !
	Mariús : Ah, invisible ?
	Joan : Quiò ! … Mès, Mariús ? Aquí, suu còrn, la marca invisible ! Diu vivant ! Aqueth disc, qu’es lo mon !
	Mariús : Si es invisible la marca…
	Joan : Ah mes qu’es tu lo panaire !?! Mès alavetz, lo Manifèste de Marx… ?
	Mariús : N’es pas possible que sii lo ton, i a pas nat nom !
	Joan : Mensongèr ! Qu’i es lo nòm, a la darrèra pagina ! Lo mon nòm ! Panaire qu’es ! Si cau, hens aqueth cafarnaüm, me’n vau arretrobar los mons ahars perduts desempús 50 ans, e mèi ! Mensongèr, panaire, bandolèr !
	Mariús : Escota, Joan ! Ne vas pas har l’espectacle* sus lo marcat, totun !... Que soi coneishut ací !
	Joan : Mès justament ! Que’u vau díser au monde d’ací qu’es un mensongèr, un panaire, un bandolèr !
	Mariús : Escota Joan, si vòs que podem véner aquestas ahars, amassa…
	Joan, enmaliciat : De qué ?
	Mariús : E partatjar la recèpta !
	Joan, sobte apaisat : Tè, praube òmi ! Que’m hèis pena !
	E que se’n va lo Joan.
	Mariús : Mes, Joan … !


Titas (las) : le marché aux puces
Atau-atau : en désordre
Estruç : rangement
Inacostumat : insolite
Gatge : machin, truc
Que’t vèi a caminar : je te vois venir
Har l’espectacle : faire un esclandre

